
Bertsolari eta 
'squatter' 

JOAN MARI TORREALDAI 

BERTSOLARI berri 
baten aurpegia? Bertsolaritza-
ren aurpegi berri bat? Zer da 
Jesus Mari Irazu, aurreko igan-
dean Oreretan jokatu zen Xen-

pelar sarian irabazle atera zena?: 19 urteko mutila. 
Larraulgo baserri batean jaioa, filosofi ikaslea, eta 
'squatter' edo 'okupa ' . 

Baserritar izatea ez da nobedade bertsolarien 
munduan. Urtibertsitateko ikasle izatea ere ez gaur-
ko bertsolariengan: ia % 8 dira ikasle. Agian bai, 
ordea, kazetaritza edo filologia ikasi beharrean fi-
losofia ikastea. Dena den, bada nobedade, eta ez 
txikia, bertsolari bat 'squatter ' edo 'okupa ' izatea. 

Erdia baino gehiago langile kualifikatu (% 33) eta 
ugazaba (% 21,6) den bertsolarien kolektiboan 
'squatter' bat ez da egunero ikusten. Zur eta lur 
geldituko zen bertsozale bat baino gehiago Xenpelar 
sariaren irabazle goardizibilek abandonaturiko 
koartelillo batean koadrilan bizi den horietakoa dela 
jakitean. 

Bernardo Atxagaren gogoko bertsolaria litzateke 
hau. Gogoan dut nola salatu zuen behin gaurko ber-
tsolariak integratuegi daudela gizartean. Zera zioen: 
'bufoiarena' egin behar duela bertsolariak, hau da, 
gizartearen kanpokaldetik hitzegin gizarteari, gizar-
tearen jokuan sartu gabe bera. 

Badugu hemen integratugabearen adibide bat. 
Joseba Irazuren ia herrikide eta izenkidea. Problema 
da, orain, bertsozaleen gehiengoa nola identifika-
tzen den Jesus Mari Irazurekin eta zenbait bertsolari 
gazteren jarrera, jazkera, bizimolde eta bertsokera-
rekin. 

Bertsolarien kolektiboa eklektikoa eta heteroge-
neoa da. Zorionez. Hala ote da bertsozaleena ere? 
Siadeco-ren azterketak argituko al digu! 


